
Voluntad dal pievel, mes bun!
DA SILVIO CAMENISCH

J au sun secondo integrà e 
dun ballape quarta liga 

en Surselva. Jau na dastg 
betg spidar giun plaun ina 
secunda giada avant durant 
u suenter il gieu?, n’er betg 
en la duscha? In gizzà or dal 
pievel, in uschia denunziass 
immediat che jau vegniss 
bandischà da terra e mar
tgà? Mes camarats svizzers 
fan gea era. Quels scratgan 
tar mintga gieu da chasa ed 
ordaifer e sdiavlan ils schi
ris u l’adversari u omadus. 
Tge di la pussanza dal pie
vel? Voluntad dal pievel, 
mes bun! Han quels bavì 
vin alv u tge?

N us essan amis, tuppa
main da pel stgira che 

na va betg davent gnanc 
cun sa lavar duas giadas il 
di. Ves’ins er en il stgir e sa: 
aha! tut parasits economics 
e criminals! Sch’i va suenter 
la voluntad dal pievel na 
dastgain nus betg ir a spass 
pli che quatter ensemen la 
sera sper il lag? Pudess ve
gnir cunter per pura casua
litad betg intenziun bellas 
mattas, fluppas localas, la 
sera sper il lag, e quai na sa 
betg esser voluntad dal pie
vel? Il pievel vul dretg ed 
urden, gist la sera sper il 
lag. 

J au sun secondo da la 
confraternitad muslima 

e ma sprov da far tut en
dretg nagut fallà. Jau em
prov. Ussa dal mument che 
jau viv qua en la terra sa 
suttamessa a la secta dal su

legl, terra da clutgers vs. 
minarets, na dastg jau betg 
ir en schanuglias sin mes 
tarpun ed adurar noss Allah 
e ses Mohammed? Jau stoss 
schon adurar il signur e 
dieu Blocher e ses unschì 
Köppel u che jau vegn re
patrià effectiv ord terra e 
martgà? Pussanza da la par
tida dal pievel, adina en 
num dal pievel! Sa fa il pie
vel anc adina betg en, il 
pievel?

J au hai uschè grev la sai
ra, hai la saira, gist cur

ch’i tutga d’Ave Maria, ed
avess ina dumonda a l’au
toritad e pussanza dal pie
vel. Dastg jau, requirent,
28, avair ina bella amicizia
cun ina bella dunna dal
lieu, 58, ella less gea er, jau
less gea er u va quai cunter
la voluntad dal pievel?
Betg mo delict da bagatel
la? L’iniziativa pretendess
en mes cas il repatriament
effectiv il pli tard la segun
da giada? Tut tge derscha
ders da la partida tanschess
gia in’emprima giada?
Dretg dal tribun stat sur
dretgs umans? Qua sgri
gnan ils asens e las giagli

nas pensaders na pensan
betg pli!

J au fatsch bler endretg, 
survegn jau en chasa 

communala puncts da bo
nus per clients per tricsar or 
l’eventual repatriament ef
fectiv, sa mai, sch’i giess 
suenter la voluntad la pus
sanza e la gritta dal pievel? 
Jau sun seconda e less mes 
pass svizzer. Quel vul esser 
gudagnà cun lavur: da e per 
e cun la partida populara? 
Tge stuess jau far? Abunar 
tant il chalender sco il co
ran d’idioms? Uschia è 
quai? È quai la medema 
glieud?

S co secondo qua naschì e 
qua murir, sche jau 

dastg, dastg jau ir a kino? 
Als bels films patriotics: 
Ursin da la plumpa e Hei
di? Jau dastg mo betg rir? 
Vegniss lura chapì fallà, 
ch’ins ridiculiseschia nossa 
chaussa? Jau dastg ir a festas 
da lutgas e da tibas ma betg 
senza chamischa stailalva? 
Ina bella uschia survegn jau 
da mia vischnanca burgai
sa? Confess public per nos
sas valitas. Jau na dastg betg 
laschar enturn mia mesa 
biera, mesa liongia, mesa 
cigara? Dovra prest nagut 
per esser cas criminal betg 
mo bagatella, quai vesas ti 
endretg. 

I l pievel tes derschader 
ed era truader, das 

Volch dein Richter und 
auch dein Henker!, sch’i va 
suenter l’iniziativa. Grad 
uschia?

� L’AURA

Maschaida da scleridas e precipitaziuns
Situaziun generala: Ina zona da 
pressiun bassa sur la Biscaia mai
na in disturbi vers las Alps.
Oz: En il nord variabel, en las 
Alps er scleridas. Suentermezdi 
precipitaziuns cun naiv tranter 
1200 e 1600 meters. En il 
sid per part sulegliv. 
Temperaturas maxima
las durant il di en il nord 
enfin 6 grads, en il sid 
enfin 5 grads. En il nord vent 
dal sidvest enfin il vest.
Prognosas: Sonda e dumengia en 
il nord per gronda part surtratg. 
Naiv tranter 1000 e 1300 meters. 
En il sid variabel cun naiv tranter 
800 e 1300 meters.

Trais milliardas damain reservas
Las reservas da devisas da la Ban
ca Naziunala Svizra èn sa reduci
das il december per bunamain
trais milliardas envers il novem
ber. La fin da l’onn aveva la Ban
ca naziunala uschia reservas da
totalmain 560 milliardas. Sco la
BNS scriva sin sia pagina  è quai
l’emprima giada suenter tschintg

mais che las reservas en sa redu
cidas. Ils ultims tschintg mais
eran las reservas creschidas. Il
motiv per l’augment eran savens
intervenziuns en il martgà da de
visas. Quant ferm che la Banca
naziunala ha intervegnì u sche
insumma na pon ins betg vesair
ord questas cifras publitgadas.

Collisiun frontala a Laax
(lq) Tranter Laax e Flem hai dà la
mesemna saira ina collisiun
frontala tranter dus autos pervi
d’in manever da guntgida. In
automobilist da 23 onns è charrà
la saira a las 18.20 sin la Via Sursil
vana da Laax en direcziun da Flem.
Suenter il giratori da Murschetg ha

el engartà memia tard ch’in auto
vuleva traversar la via sin ses vial.
Per impedir ina collisiun cun quest
vehichel è l’automobilist guntgì a
sanester sin il vial cuntrari. Là è el
collidà cun in auto che vegneva
correct encunter. Omadus vehi
culs en demolids.

Collisiun frontala tranter dus autos a Murschetg sper Laax. FOTO POCHA

Grippa sa derasa en Grischun e Tessin
� (rtr) En il Grischun ed il Tes-
sin sa derasa la grippa. En oma-
dus chantuns han en media da-
pli medis annunzià cas su-
spects da grippa ch’en auters 
chantuns e regiuns da la Svizra.
Omadus chantuns han quintà 
l’emna passada cun 122 cas su
spects da grippa pro 100000 abi
tants. Quai munta che la grippa è 

la pli activa en il Grischun e Tes
sin cumpareglià cun tschellas re
giunas mesiradas da la Svizra. 
D’ina epidemia na discurra l’Uf
fizi federal per sanadad publica 
betg, era sche la cifra surpassa cle
ramain la limita. Per ina epidemia 
vala la limita dad almain 70 per
sunas pro 100000 abitants che 
van tar il medi cun suspect da 

grippa. Las cifras che vegnan cal
culadas en las singulas sis regiuns 
na tanschian betg per la valitaziun 
d’epidemia. Questa cifra da 70 
pro 100000 abitants vala per de
finir l’epidemia cun la cifra media 
en Svizra. Questa munta però mo 
a 35 cas pro 100000 abitants. En 
Svizra franzosa datti singuls cas, 
en Svizra tudestga paucs.

